
 

Përmbledhje ekzekutive 

Kushtetuta, si dhe ligjet e politikat  tjera e mbrojnë lirinë fetare, ndërsa në praktikë, qeveria në 

përgjithësi e ka respektuar lirinë fetare. Qeveria nuk ka demonstruar tendencë as drejt 

përmirësimit dhe as drejt përkeqësimit në respektimin dhe mbrojtjen e të drejtës së lirisë fetare. 

 

Qeveria vazhdoi ta zbatojë ligjin mbi bashkësitë fetare, i cili kërkon që grupet fetare të 

regjistrohen në qeveri, edhe pse disa grupe u ankuan se ligji zbatohet në mënyrë të pabarabartë. 

Kthimi i pronave të shpronësuara në kohën e Jugosllavisë vazhdoi të jetë i ngadaltë. 

 

Ka pasur raporte të keqtrajtimeve shoqërore ose diskriminimit për shkak të përkatësisë, besimit 

apo praktikës fetare. 

 

Ambasadori dhe zyrtarë tjerë të ambasadës janë takuar rregullisht me grupe fetare dhe me 

qeverinë si pjesë e politikës së përgjithshme për promovimin e të drejtave të njeriut. 

 

Pjesa I. Demografia fetare 

 

Dy grupet kryesore fetare në shtet janë krishterimi ortodoks dhe islami. Rreth 65 për qind e 

popullsisë janë maqedonas ortodoksë dhe 32 për qind janë myslimanë. Grupet tjera fetare i 

përfshijnë katolikët, grupet e ndryshme protestante dhe hebrenjtë. 

 

Ekziston korrelacion mes përkatësisë etnike dhe fetare; shumica e besimtarëve ortodoksë janë 

maqedonas etnikë dhe shumica e besimtarëve myslimanë janë shqiptarë etnikë. 

 

Pjesa II. Statusi i respektimit të lirisë fetare nga ana e qeverisë 

 

Korniza ligjore/politike 

 

Kushtetuta, si dhe ligjet e politikat tjera e mbrojnë lirinë fetare. Prej 1 janarit filloi të zbatohet 

Ligji kundër diskriminimit, me qëllim të mbrojtjes nga format e ndryshme të diskriminimit, duke 

e përfshirë diskriminimin mbi bazuat e besimit fetar. 

 

Nuk ka fe zyrtare shtetërore, por me ndryshimet kushtetuese të vitit 2001 ceken në mënyrë 

konkrete pesë grupe fetare: Kisha ortodokse maqedonase – Kryepeshkopata e Ohrit (KOM-KO), 

Bashkësia islame e Maqedonisë (BIM), Kisha katolike, Bashkësia hebraike dhe Kisha ungjillore-

metodiste. Anëtarë të grupeve të tjera fetare kanë pohuar se qeveria e favorizon KOM-KO-në. 

 

Ligji kërkon që grupet fetare të regjistrohen me qëllim të marrjes së statusit si subjekt juridik, 

ndërsa përcakton që të gjitha grupet e regjistruara janë të ndara nga shteti dhe të barabarta para 



ligjit. Ligji i përcakton në detaje materialet për aplikim për aplikuesit e rinj dhe kornizën kohore 

në të cilën gjykata duhet patjetër ta shpallë vendimin e saj. Emri dhe simbolet zyrtare të grupeve 

të reja duhet patjetër të ndryshojnë nga emrat dhe simbolet e grupeve të regjistruara më parë, por 

ligji e lejon regjistrimin e më shumë grupeve të besimit të njëjtë. Sipas interpretimit të gjykatave,  

ligji kërkon që udhëheqësit e regjistruar të grupeve fetare të jenë qytetarë të Maqedonisë. 

 

Qytetarët e huaj të lidhur me grupe të regjistruara fetare të cilët synojnë të hyjnë në shtet me 

qëllim të ushtrimit të punës fetare ose riteve fetare duhet patjetër të sigurojnë vizë para ardhjes. 

Sipas raportimit të grupeve fetare, ky proces zgjat rreth katër muaj. 

 

Ligji nuk lejon shkolla fillore private fetare , por nuk ka kufizime për shkollat private fetare në 

nivel të arsimit të mesëm dhe më të lartë, si dhe për arsimin fetar që zhvillohet në hapësira fetare, 

siç janë kishat dhe xhamitë. 

 

Ministria e arsimit vendosi lëndë të re mësimore gjatë vitit shkollor 2010/2011, e cila kërkon që 

nxënësit e klasës së pestë të zgjedhin një prej tri opsioneve: Hyrje në religjione, Etika në fe, ose 

Kultura klasike në civilizimin evropian. Nuk janë raportuar kundërthënie rreth futjes së këtyre 

lëndëve mësimore. Në vitin 2009, Gjykata kushtetuese vendosi që lënda e mësimit fetar, e cila e 

përfshinte zgjedhjen e një besimi, nuk është në përputhje me ndarjen kushtetuese mes kishës dhe 

shtetit. 

 

Qeveria i përcakton festat fetare në vijim si festa shtetërore: Pashkët dhe Krishtlindja sipas 

kalendarit julian dhe Fitër Bajrami (fundi i Ramazanit). Festat tjera krishtere, islame dhe hebreje 

nuk janë festa shtetërore, por janë caktuar nga qeveria si festa fetare për besimtarët e besimeve 

përkatëse. 

 

Praktikat qeveritare 

 

Nuk ka pasur raporte të keqpërdorimit të lirisë fetare. 

 

Është përmirësuar zbatimi i procedurave të regjistrimit për organizatat fetare. Disa grupe u 

ankuan për ndikim politik në procesin e regjistrimit. KOM-KO dominuese mbeti grupi i vetëm i 

regjistruar ortodoks. Komuniteti bektashian i Maqedonisë (Tetovë), grup islamik sufist që është 

përfshirë në një kontest të gjatë pronësor me BIM-in, nuk ka arritur të regjistrohet, me çka 

pengohet kthimi i pronësisë së kompleksit bektashian në Tetovë. BIM vazhdoi ta mbajë të zënë 

kompleksin bektashian në Tetovë, që e kufizonte mundësinë për shërbesa fetare të bektashinjve.      

 

Sipas ligjit të vitit 2007, Gjykata Shkupi II është përgjegjëse për regjistrimin e grupeve fetare. 

Gjatë vitit, gjykata ka aprovuar një aplikues të ri, Kishën e Jezu Krishtit të shenjtorëve të ditës së 

gjyqit të fundit (Mormonët), dhe ka refuzuar katër aplikues:  Komunitetin bektashian të 

Maqedonisë (Tetovë), Ehli Sunet Vel Xhemat, Bashkësinë fetare bektashiane (Kërçovë) dhe 



Bashkësinë e murgjve të vërtetë. 

 

Problemi i kthimit të pronës fetare të shpronësuar nga qeveria e ish-Jugosllavisë nuk është 

zgjidhur plotësisht. Disa bashkësi fetare nuk e kanë rimarrë pronësinë e plotë mbi shumë prona 

që janë shpronësuar nga regjimi komunist. Pronësia e thuajse të gjitha kishave dhe shumë 

xhamive u është kthyer bashkësive përkatëse fetare, por jo edhe pjesa më e madhe e pronave 

tjera. Kërkesat për kthim të pronës ose kompensim janë të ndërlikuara për shkak se pronat e 

konfiskuara shpeshherë e kanë ndërruar pronarin ose janë zhvilluar pas konfiskimit. BIM 

pohonte që nuk ka arritur ta rimarrë të drejtën e shfrytëzimit të disa xhamive për të cilat Qeveria 

është pajtuar t'i kthejë. Përpos kësaj, BIM ka akuzuar që në disa raste Qeveria e ka vonuar 

procesin e kthimit nëpërmjet shitjes ose fillimit të ndërtimeve të reja në pronën e kontestuar, si 

dhe nëpërmjet kontestimit të kërkesave ligjore historike të BIM-it për pronat fetare. Rindërtimi i 

xhamisë në Prilep, e cila është shkatërruar gjatë konfliktit të vitit 2001, si dhe ndërtimi i xhamisë 

në fshatin Llazhec afër Manastirit nuk ka filluar në vitin 2011, edhe pse kjo pritej të ndodhë. 

BIM ka vazhduar të takohet me zyrtarët qeveritarë me qëllim të gjetjes së zgjidhjes për çështjet e 

pronave. 

 

Disa grupe të vogla fetare janë ankuar për pengesa burokratike ndaj ndërtimit ose pronësisë së 

objekteve të kultit dhe kanë pretenduar se pengesat e këtilla e kanë vështirësuar shumë ndërtimin 

e kishave të reja ose zgjerimin e objekteve ekzistuese. Në fund të vitit, bartja e pronësisë së një 

salle për takime afër Kriva Pallankës te Dëshmitarët e Jehovës ka mbetur e bllokuar nga pushteti 

komunal. 

 

Anëtarët e Kryepeshkopatës ortodokse të Ohrit kanë pohuar se ballafaqohen me shqetësime prej 

disa mediave dhe vëzhgohen nga qeveria pa nevojë, duke i përfshirë vonesat nga rojet kufitare, 

që ata konsiderojnë të jetë për shkak të besimit të tyre fetar. Ky grup udhëhiqet nga peshkopi i 

shkarkuar nga KOM-KO, Jovan Vranishkovski, dhe nuk e njeh autoqefalinë e vetëshpallur të 

KOM-KO-së. Autoqefalia e KOM-KO-së nuk njihet as nga kishat tjera kombëtare ortodokse. 

 

Pjesa III. Statusi i respektimit shoqëror të lirisë fetare 

 

Gjatë vitit ka pasur raporte të keqtrajtimeve shoqërore ose të diskriminimit mbi bazën e  

përkatësisë, besimit apo praktikës fetare. 

 

Komuniteti bektashian sufist i Maqedonisë (Tetovë) ka raportuar se ata kanë vazhduar të marrin 

kërcënime nga individë me interpretime të ndryshme të islamit, të cilët nuk i njohin ata si 

bashkësi e veçantë. Kritikët e grupit sufist gjithashtu e kanë shprehur zemërimin tyre që sufistët e 

kanë ngritur flamurin amerikan në Arabati Baba Teqe, te kompleksi bektashian në Tetovë. 

 

Pjesa IV. Politika e Qeverisë së Shteteve të Bashkuara 

 



Ambasadori është takuar me udhëheqësit e të gjitha bashkësive të regjistruara fetare. Ai dhe 

zyrtarë tjerë të Ambasadës gjithashtu kanë qenë të pranishëm në ngjarjet kushtuar përkrahjes së 

lirisë, tolerancës dhe mirëkuptimit fetar. 

 

Më 23 gusht, i ngarkuari me punë shtroi iftar për ta shënuar muajin e shenjtë të Ramazanit dhe 

për ta promovuar tolerancën fetare dhe etnike. Në këtë ngjarje ishin të pranishëm anëtarë të 

bashkësive të ndryshme fetare, si dhe zyrtarë qeveritarë. 

 

Më 12 shtator, Ambasada organizoi ngjarjen e dytë vjetore ndër-fetare për dhurim të ushqimit 

dhe gjakut bashkë me Kryqin e Kuq të Shkupit. Në të merrnin pjesë përfaqësues nga disa 

bashkësi fetare, duke i përfshirë BIM-in dhe KOM-KO-në, si dhe zyrtarë qeveritarë, si ministri i 

mbrojtjes, Kryetari i Kuvendit, deputetë dhe qytetarë. Përpos mbledhjes së donacioneve, qëllimi i 

kësaj ngjarjeje ishte afrimi i personave prej grupeve të ndryshme fetare dhe etnike për një ditë  

shërbimi në bashkësi. 

 


